
Sidang Jemaah sekalian,

Marilah kita sama-sama meningkatkan keimanan dan ketakwaan
kita kepada Allah SWT dengan sebenar-benar takwa, iaitu istigamah
dalam mengerjakan segala suruhan-Nya dan meninggalkan segala
larangan-Nya. Dengan yang demikian, mudah-mudahan kita akan
menjadi umat yang terbaik, unggul dan mendapat keredhaan Allah SWT
di dunia dan di akhirat.

! Fussilat : 37.
2 ali-Imran: 102..



Sidang Jemaah yang dirahmati Allah sekalian,

Matahari, Bulan, siang dan malam merupakan sebahagian daripada
tanda-tanda kekuasaan Allah SWT. Begitu juga dengan penciptaan
alam semesta ini, alam yang begitu luas, yang mengandungi berjuta-juta
bintang, berjuta-juta galaksi dan yang mengandungi berjuta-juta
makhluk. Hanya Allah SWT sahaja yang Maha Mengetahui hikmah di

sebalik semua penciptaan-Nya ini.

Al-Quran mengajak kita untuk sentiasa berfikir dan memikirkan
setiap ciptaan Allah SWT dan fenomena yang berlaku di sekeliling kita.
Bahawa semua yang Allah SWT jadikan ini tidaklah dijadikan secara sia-
sia. lanya mempunyai nilai falsafahnya yang tersendiri. Nilai ini akan
membawa kita bersaksi bahawa semuanya ini adalah ciptaan dan di
bawah kekuasaan Allah SWT. Pemerhatian ini akhirnya akan
menzahirkan ketauhidan bahawa hanya Allah SWT yang layak

disembah dan tiada sekutu baginya.

Firman Allah SWT dalam surah al-A'raf ayat 54:

‘Sesungguhnya Tuhan kamu ialah Allah yang menciptakan langit

dan bumi dalam enam masa lalu la bersemayam di atas Arasy; la

melindungi malam dengan siang yang mengiringinya dengan deras (silih



berganti) dan (la pula yang menciptakan) matahari dan bulan serta
bintang-bintang, (semuanya) tunduk kepada perintah-Nya. Ingatlah,
kepada Allah jualah tertentu urusan menciptakan (sekalian makhluk)
dan urusan pemerintahan. Maha Suci Allah yang mencipta dan

mentadbirkan sekalian alam.”
Sidang Jemaah yang dirahmati Allah sekalian,

Mari kita perhatikan bagaimana langit itu Allah angkat sebagai
satu binaan yang kukuh dengan objek-objek langit terapung-apung dan
tidak jatuh berguguran. Perhatikan juga kepada matahari yang bersinar
memancarkan cahayanya untuk kita beroleh manfaat daripadanya;
bulan yang bercahaya, setiap hari berubah dari satu bentuk kepada
bentuk yang lain untuk kita mengetahui bilangan tahun dan waktu;
keadaan malam yang hening untuk kita berehat dan mengabdikan diri
kepada Allah SWT dengan penuh tawadhuk dan siang untuk kita
bertebaran mencari rezeki kurniaan Allah di atas muka bumi ini.
Semuanya ini sebagai kemudahan bagi manusia untuk menyusun dan

mengatur kehidupan mereka di muka bumi ini.
Firman Allah SWT dalam surah Yunus ayat 5 - 6:

‘Dia lah yang menjadikan matahari bersinar-sinar (terang-
benderang) dan bulan bercahaya, dan Dia lah yang menentukan

perjalanan tiap-tiap satu itu (berpindah-randah) pada tempat-tempat
peredarannya masing-masing) supaya kamu dapat mengetahui bilangan
tahun dan kiraan masa. Allah tidak menjadikan semuanya itu melainkan
dengan adanya faedah dan gunanya yang sebenar. Allah menjelaskan
ayat-ayat-Nya (tanda-tanda kebesaran-Nya) satu persatu bagi kaum
yang mahu mengetahui (hikmat sesuatu yang dijadikan-Nya).
Sesungguhnya pada pertukaran malam dan siang silih berganti, dan
pada segala yang dijadikan oleh Allah di langit dan di bumi, ada tanda-
tanda (yang menunjukkan undang-undang dan peraturan Allah) kepada

kaum yang mahu bertakwa.”

Matahari dan Bulan merupakan 2 objek yang dekat dengan kita.
Kedua-duanya tetap berputar dan beredar mengikut sunnah yang Allah
telah tetapkan padanya mengikut jalannya masing-masing. Begitu juga
dengan objek-objek lain; planet, bintang, galaksi dan komet. Tetap terbit
daripada Timur dan terbenam di sebelah Barat sehingga satu waktu
yang Allah janjikan. Begitu juga hal keadaanya malam dan siang yang
silih berganti. Tidaklah malam itu mendahului siang melainkan telah

Allah tetapkan jumlah bilangan jam bagi siang dan malam tersebut.

Firman Allah SWT dalam Surah Yasiin ayat 40:

“Tidaklah mungkin bagi matahari mengejar bulan dan malam pun
tidak dapat mendahului siang. Masing-masing beredar pada garis

edarnya.”

Hadirin sidang Jemaah yang dirahmati Allah sekalian,



Dalam peredaran Matahari dan Bulan ini, Allah dengan
kekuasaan-Nya mentakdirkan kedua-duanya berhimpun dan bersatu,
lalu menjadi Gerhana. Hari ini 29 Ramadhan 1444H bersamaan 20 April
2023, kita di bumi Selangor ini berpeluang melihat Gerhana Matahari
Separa. Fenomena Gerhana Matahari Separa pada kali ini dapat
disaksikan dalam tempoh 1 jam 42 minit bermula jam 11.05 pagi dan
berakhir 12.47 tengahari. Sebahagian jasad Matahari akan dilindung
oleh jasad Bulan. Begitulah, tanda-tanda kekuasaan Allah SWT yang
Maha Agung mengatur perjalanan dan pergerakan setiap makhluknya di

langit dan di bumi.

Firman Allah SWT dalam surah al-Bagarah ayat 117:

“Allah jualah yang menciptakan langit dan bumi (dengan segala
keindahannya); dan apabila la berkehendak (untuk menjadikan) suatu,
maka la hanya berfirman kepadanya: “Jadilah engkau!” Lalu menjadilah

ia.”

Justeru itu, Islam menganjurkan umatnya untuk melaksanakan solat
sunat Gerhana ketika berlakunya gerhana bulan atau matahari.

Berdasarkan hadis daripada Aisyah Radiallahuanha bahawa Rasulullah
SAW bersabda:

“‘Sesungguhnya Matahari dan Bulan adalah dua tanda daripada
tanda-tanda keagungan Allah. Tidak berlaku gerhana kedua-duanya
disebabkan mati atau hidup seseorang. Apabila kamu melihat terjadi
gerhana matahari atau bulan, maka hendaklah kamu berdoa kepada
Allah, bertakbir, mendirikan solat dan bersedekah. Sabda Nabi SAW:
"Wahai umat Muhammad, Demi Allah jikalau kamu tahu apa yang aku
tahu, nescaya kamu sedikit ketawa dan banyak menangis.”

(Riwayat al-Bukhatri).

Fenomena Gerhana Matahari ini memberi peluang kepada kita
untuk sama-sama meningkatkan amalan dengan melakukan ibadah
sunat, memperbanyakkan istighfar memohon keampunan kepada Allah
SWT, bertasbih dan bertakbir memperbesarkan dan mengagungkan
Allah SWT dan infak fi sabililah membantu mereka yang memerlukan.
Dongaklah ke langit melihat tanda-tanda kekuasaan Allah SWT sambil
tunduk ke bumi menginsafi hakikat diri sebagai hamba yang tiada daya

dan kuasa melainkan Allah SWT.
Sidang Jemaah yang dirahmati Allah sekalian,
Mengakhiri khutbah pada hari ini, mimbar menyeru supaya:

1. Umat Islam hendaklah sentiasa tunduk dan patuh
melaksanakan segala perintah Allah SWT serta mempertingkatkan iman

dengan memperbanyakkan amal soleh pada setiap masa.



2. Umat Islam juga hendaklah meyakini bahawa segala
fenomena alam yang berlaku termasuk gerhana matahari merupakan
bukti kekuasaan Allah SWT.

3. Umat Islam hendaklah menjauhi segala perbuatan, bentuk
kepercayaan dan perkara khurafat khususnya yang dikaitkan dengan
fenomena gerhana.

4. Umat Islam hendaklah mengambil peluang meningkatkan
amalan daripada peristiwva Gerhana ini dengan memperbanyakkan

takbir, tasbih dan tahmid serta melaksanakan apa yang disyariatkan.

“‘Sesungguhnya pada kejadian langit dan bumi dan pada
pertukaran malam dan siang, ada tanda-tanda (kekuasaan,
kebijaksanaan dan keluasan rahmat Allah) bagi orang-orang yang
berakal. (laitu) orang-orang yang menyebut dan mengingati Allah
semasa mereka berdiri dan duduk dan semasa mereka berbaring
mengiring dan mereka pula memikirkan tentang kejadian langit dan bumi
(sambil berkata): Wahai Tuhan kami! Tidaklah Engkau menjadikan
benda-benda ini dengan sia-sia, Maha Suci Engkau, maka peliharalah

kami dari azab Neraka.

(Ali- Imran: 190-191).

KHUTBAH KEDUA

Hadirin yang dirahmati Allah sekalian,

Marilah sama-sama kita bertakwa kepada Allah SWT dengan
melakukan ketaatan kepada-Nya dan menjauhkan diri daripada

perbuatan keji dan maksiat.

Ya Allah! Kurniakanlah petunjuk kepada kami untuk mendirikan
solat fardu lima waktu secara berjemaah, menunaikan zakat melalui

Lembaga Zakat Selangor, mewakaf harta melalui Perbadanan Wakaf

Selangor dan menginfakkan harta pada Tabung Infak Jariah Umat Islam

Selangor (TIJARI) dan kepada anak-anak yatim melalui Yayasan Islam
Darul Ehsan (YIDE).

Jadikanlah kami antara hamba-Mu yang menjaga amanah.
Kuatkan iman kami agar menjauhi perbuatan khianat serta jauhkan kami
termasuk dalam golongan yang mengabaikan tanggungjawab dan jauhi
negeri dan negara kami daripada kehancuran disebabkan perbuatan
rasuah. Serahkan tanggungjawab memimpin negara kami kepada
hamba-Mu yang amanah dan jujur serta tegas lagi berani menegakkan
kebenaran dan melaksanakan keadilan berlandaskan syariat.
Jadikanlah Ya Allah masjid dan surau di Negeri Selangor rumah-rumah-

Mu yang aman, mempersatukan dan menjadi nadi kekuatan ummabh.

